
రాధామాధవసంవాదము











	గీ.	
ఒంటి నెదురైన రాధ యోరోరి కృష్ణ, దాళు తాళు మటంచనఁ బాళు శౌరి

పదుగు రున్నప్పుడొకమాట పైఘటించి, తాళు తాళు మటంచనుఁ దనకుఁ దానె.

	చ.	
విడు విడు నీ కొసంగ నని వేఱొకబాలున కొక్కతియ్యమా

మిడిఫల మీయఁబోవ బలిమింగొని తా మొనపంట నొక్కి గ్రు

క్కెఁడురస మాని సీత్కృతు లొగిం జెలఁగం దల యూఁచి చూచెఁ గే

రడమున రాధికామధురరాగసుధాధర వీటి సారెకున్.

	క.	
ఆముద్దు చూచి రాధిక, యేమఱితి నదేమి చూచి తీవన నగి నే

నేను నినుఁ జూచినట్టులు, నీమనసునఁ దోఁచెఁ దెలుపు నీవని వేఁడన్.

	చ.	
తెలిపెద రమ్మటంచు సుదతీసుణి దుప్పటికొంగుఁ బట్టి లో

పలిపడకింటికిన్ దిగువఁ బద్మదళాక్షుఁడు మోడిమానిసిం

బలెఁ జని తెల్పుమంచనిన మంచిది పానుపుఁ జూడుమన్న ని

శ్చలుఁడయి కొంతసేపునకు జవ్వనిఁ దప్పక చూచి యిట్లనున్.

	ఉ.	
మొన్ననె తెల్పలేదఁటవె మొన్నటి నిన్నటి పిన్నవాఁడ నాఁ

కొన్నను నీవు భోజనము కోరి యిడన్ వలె నెత్తి పెంచినా

వెన్నఁడు లేనిమాట లిటులేటికి నాడెదు మాటిమాటికిన్

గన్నులఁజూడు మల్లుఁడను గానఁటవే యన రాధ యిట్లనున్.

	సీ.	
పసిబాలఁ డందునా పరికింప నూరిలో, నీవు జూడనియట్టి నెలవు లేదు

వగఁ గాన వందునా మగఁడు నీవే యని, నీరాకఁ గోరని నెలఁత లేదు

విననేర వందునా విద్యల యొరగల్లు, నీ వెఱుంగపాటి నీతి లేదు

దయఁ జూడ వందునా ప్రియముతో నయముతో, నీవు లాలింపని నెలఁత లేదు



	 







	గీ.	
అన్నిటను జాణవే యౌదు వైన నాదు, కూర్మి నెఱుఁగ నిదొక్కటే కొదవ నీకు

నీకు నీయంతఁ దోఁచని నెనరు కలిమి, వచనరచనలఁ దెల్ప నెవ్వరితరంబు.

	ఉ.	
పెంచినదాన నంచుఁ దలఁపించెదు సారెకు సారె నీదు ప్రా

పెంచినదాన నౌదు నిదె యెన్న రహస్యము మావిపిల్కలన్

వంచన లేక పాదినిడి వారక పోషణ చేసి పెంపు గా

వించుట తత్ఫలం బసుభవించనొ యన్యులపాలు సేయనో.

	మ.	
వినరా వావుల కేమి కాముకుల మున్ విన్నాము కన్నాము లే

నినుఁ బోలంగలవానిఁ గాన మవులే నీ నేర్పు లోకంబులె

		 ఈ పేజీలో చివరి మార్పు 2 ఫిబ్రవరి 2022న 02:35కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

